მონეტარული სტატისტიკა

მონეტარული და საბანკო სტატისტიკის მეთოდოლოგია შესაბამისობაშია საერთაშორისო სავალუტო ფონდის „მონეტარული და ფინანსური სტატისტიკის სახელმძღვანელოთი“ (Monetary and Financial Statistics Manual. International Monetary Fund. Washington, 2000) განსაზღვრულ კონცეფციებთან, განმარტებებთან და კლასიფიკაციებთან; მონაცემები წარმოდგენილია ათას ლარებში.
მონეტარული სტატისტიკა მოიცავს მონაცემებს ეროვნული ეკონომიკის ფინანსური სექტორის ფინანსური და არაფინანსური მოთხოვნებისა და ვალდებულებების მარაგებისა და ნაკადების შესახებ. ორგანიზაციულად იგი ეფუძნება იერარქიულ მიდგომას, რომელიც ემყარება მონაცემთა ორ ძირითად მასივს – სექტორალურ ბალანსებს და მიმოხილვებს.
სექტორალური ბალანსები მოიცავს დეტალურ მონაცემებს ფინანსური სექტორის ცალკეული ქვესექტორის აქტივებისა და ვალდებულებების ყველა კატეგორიის ნაკადებისა და ნაშთების შესახებ. 
მიმოხილვებში  სექტორალური ბალანსების მონაცემები გაერთიანებულია აქტივებისა და ვალდებულებების უფრო განზოგადებულ კატეგორიებად, რომლებსაც გააჩნიათ განსაკუთრებული ანალიტიკური დატვირთვა.

მიმოხილვები მოიცავს:
· სამ მიმოხილვას ფინანსური სექტორის ქვესექტორების მიხედვით: ცენტრალური ბანკის მიმოხილვას, სხვა დეპოზიტური კორპორაციების მიმოხილვას და სხვა ფინანსური კორპორაციების მიმოხილვას;

· დეპოზიტური კორპორაციების მიმოხილვას, რომელიც წარმოადგენს ცენტრალური ბანკისა და სხვა დეპოზიტური კორპორაციების მიმოხილვების გაერთიანების შედეგს;

· ფინანსური კორპორაციების მიმოხილვას, რომელიც წარმოადგენს დეპოზიტური კორპორაციების მიმოხილვისა და სხვა ფინანსური კორპორაციების მიმოხილვის გაერთიანების შედეგს (სხვა ფინანსური კორპორაციების საერთო აქტივების სიმცირის გამო, საქართველოში დღეისათვის სხვა ფინანსური კორპორაციების მიმოხილვა არ იწარმოება).

ზოგადი განმარტებები:
წმინდა უცხოური აქტივები – სხვაობა ეროვნული ბანკის უცხოურ მოთხოვნებსა და ვალდებულებებს შორის. 
უცხოური აქტივები  – მოიცავს მონეტარულ ოქროს, სესხის სპეციალურ უფლებებს (SDR-s), უცხოურ ვალუტას.

მონეტარული ოქრო  – მოიცავს მხოლოდ იმ ოქროს, რომელსაც ინახავს ცენტრალური ბანკი  და რომელიც წარმოადგენს ქვეყნის ოფიციალური რეზერვების ნაწილს. ოქროს მარაგი, რომელიც არ შედის ოფიციალური რეზერვების შემადგენლობაში, კლასიფიცირდება როგორც არაფინანსური აქტივი.

სესხის სპეციალური უფლებები  – არის საერთაშორისო სარეზერვო აქტივების ნაწილი, რომლებიც შექმნილია საერთაშორისო სავალუტო ფონდის მიერ და განაწილებულია წევრ-ქვეყნებს შორის ოფიციალური რეზერვების სტატუსით. წევრ-ქვეყნებს, რომლებიც იღებენ სესხის სპეციალურ უფლებებს, არ უჩნდებათ რეალური ვალდებულება მათთვის გამოყოფილი ნასესხობის სპეციალური უფლებების დაბრუნებასთან დაკავშირებით. სესხის სპეციალური უფლებები შეიძლება იყოს მხოლოდ წევრი ქვეყნების და საერთაშორისო ფინანსური დაწესებულებების იმ შეზღუდული რაოდენობის აქტივები, რომელთაც აქვთ უფლებამოსილება ფლობდნენ სესხის სპეციალურ უფლებებს. სესხის სპეციალური უფლებების ავუარები წარმოადგენს სხვა წევრი ქვეყნებისაგან უცხოური ვალუტის ან სხვა სარეზერვო აქტივების მიღების უპირობო უფლებას.

აქტივები უცხოური ვალუტით  – მოიცავს ცენტრალური ბანკის მოთხოვნებს არარეზიდენტების მიმართ უცხოური ვალუტის, საბანკო დეპოზიტებისა და ფასიანი ქაღალდების სახით.  

უცხოური ვალუტა  – მოიცავს უცხოურ  ბანკნოტებსა და მონეტებს, რომლებსაც აქვთ ფიქსირებული ნომინალური ღირებულება და ემიტირებულია არარეზიდენტი ცენტრალური ბანკების ან მთავრობების მიერ. სამახსოვრო ან ნუმიზმატიკური დანიშნულების მონეტები, რომლებიც არ მიმოიქცევა როგორც გადახდის საშუალება, კლასიფიცირდება როგორც არაფინანსური აქტივები და არ მიეკუთვნება უცხოურ აქტივებს.

საბანკო დეპოზიტები  –  მოიცავს დეპოზიტებს, რომელთა გამოყენება შესაძლებელია მოთხოვნისთანავე.  ლიკვიდობის კონცეფციიდან გამომდინარე, ასეთ დეპოზიტებს მიეკუთვნება მოთხოვნამდე დეპოზიტები. თუმცა, ისეთი ვადიანი დეპოზიტები, რომელთა განაღდება ხდება მოთხოვნისთანავე, ჩაირთვება ამ კატეგორიაში. 

ფასიანი ქაღალდები  – მოიცავს ფასიანი ქაღალდების ბაზრებზე რეალიზებად მაღალლიკვიდურ ფასიან ქაღალდებს, რომლებიც  უზრუნველყოფს კაპიტალში მონაწილეობას და სავალო ფასიან ქაღალდებს. ის ფასიანი ქაღალდები, რომელთა კოტირება არ ხდება ფასიანი ქაღალდების ბაზარზე, ამ კატეგორიაში არ ჩაირთვება, რადგან ისინი მიჩნეულია არასაკმარისად ლიკვიდურად.

უცხოური ვალდებულებები მოიცავს ეროვნული ბანკის მიერ საერთაშორისო სავალუტო ფონდის რესურსების გამოყენებას და სხვა უცხოურ ვალდებულებებს არარეზიდენტების მიმართ.

წმინდა საშინაო აქტივები – წმინდა მოთხოვნები ცენტრალური მთავრობისა და სხვა რეზიდენტი სექტორების მიმართ.
       შენიშვნა: ცენტრალური მთავრობისადმი წმინდა 
      მოთხოვნები განსხვავდება ფინანსთა სამინისტროს 
      შესაბამისი მონაცემებისაგან, რაც გამოწვეულია იმით, 
      რომ ეროვნული ბანკი მთავრობის წმინდა 
      დეპოზიტებში რთავს ხაზინის ერთიანი ანგარიშისა 
      და ერთიანი სავალუტო ანგარიშის თანხებს, მაშინ 
      როცა ფინანსთა სამინისტრო ხაზინის ერთიანი 
      ანგარიშიდან გამოყოფს და ცალკე ასახავს 
      სუბანგარიშებს, დაკავშირებულს ზედმეტად ან 
      შეცდომით გადახდილი შემოსავლების 
      დასაბრუნებელ თანხებთან (შემოსავლების სარეზერვო 
      ქვეანგარიშზე რიცხული თანხები), სავალუტო 
      ანგარიშზე არსებული თანხების გადაფასებასთან და 
     ხაზინის ერთიანი ანგარიშის სხვა ქვეანგარიშებზე    

      არსებული თანხების ცვლილებასთან, რაც 

      აუცილებელია სახელმწიფო ხაზინის შეუფერხებელი   

      ფუნქციონირებისათვის.
სარეზერვო ფული  – საქართველოს ეროვნული ბანკის მიერ ემიტირებული ნაღდი ფული (ეროვნული ბანკის სალაროში სახსრების ნაშთის გარეშე), საქართველოს კომერციული ბანკების (ლიცენზიაგამოთხოვილი ბანკების სახსრების ჩათვლით) მიერ ეროვნულ ბანკში დეპონირებული სავალდებულო რეზერვების ანგარიშებსა და საკორესპონდენტო ანგარიშებზე ნაშთები, როგორც ეროვნულ, ისე უცხოურ ვალუტაში.   
ეროვნული ვალუტა მიმოქცევაში – საქართველოს ეროვნული ბანკის მიერ მიმოქცევაში გაშვებული ნაღდი ფული, იმ ფულის გამოკლებით, რაც იმყოფება ეროვნული ბანკის სალაროში. 
ბანკების დეპოზიტები – შედგება სავალდებულო რეზერვების, ეროვნულ ბანკში კომერციული ბანკების საკორესპონდენტო ანგარიშებზე რიცხული ნაშთებისა და სხვა დეპოზიტებისაგან.

სავალდებულო რეზერვები (მინიმალური) - კომერციული ბანკების საერთო აქტივების ნაწილი, რომელიც ექვემდებარება საქართველოს ეროვნულ ბანკში სავალდებულო შენახვას, უზრუნველყოფს მომხმარებლების ყოველდღიური მოთხოვნილებების დაკმაყოფილებას და ზღუდავს კრედიტების გაცემას; იგი ამავე დროს წარმოადგენს კომერციული ბანკების მინიმალური რეზერვების ნაწილს, გაანგარიშებულს მოზიდული სახსრების მიმართ დადგენილი ნორმის შესაბამისად, რომელსაც განსაზღვრავს ეროვნული ბანკი ქვეყნის მონეტარული პოლიტიკის მოთხოვნებიდან გამომდინარე.

კომერციული ბანკების საკორესპონდენტო ანგარიშები ეროვნულ ბანკში  - კომერციული ბანკების სახსრების ნაშთები  ეროვნულ ბანკში, რომელიც გამოიყენება კლიენტთა სახელით ბანკთაშორისი ანგარიშსწორების განსახორციელებლად. 
ინფორმაციის წყარო: საქართველოს ეროვნული ბანკის ნაერთი ბალანსი.


	სხვა დეპოზიტური კორპორაციების მიმოხილვა
	M2.5
	ცხრილი იძლევა ინფორმაციას საქართველოს ტერიტორიაზე მოქმედი კომერციული ბანკების (არარეზიდენტი ბანკების საქართველოს ტერიტორიაზე მოქმედი ფილიალების ჩათვლით) ვალდებულებების შესახებ.
ზოგადი განმარტებები:
წმინდა უცხოური აქტივები – სხვაობა სხვა დეპოზიტური კორპორაციების (კომერციული ბანკების) უცხოურ მოთხოვნებსა და ვალდებულებებს შორის. 
 უცხოური ვალუტის რეზერვები  – მოიცავს სხვა დეპოზიტური კორპორაციების მოთხოვნებს არარეზიდენტების მიმართ უცხოური ვალუტის, საბანკო დეპოზიტებისა და ფასიანი ქაღალდების სახით.  

უცხოური ვალუტა – მოიცავს უცხოურ  ბანკნოტებსა და მონეტებს, რომლებსაც აქვთ ფიქსირებული ნომინალური ღირებულება და ემიტირებულია არარეზიდენტი ცენტრალური ბანკების ან მთავრობების მიერ. სამახსოვრო ან ნუმიზმატიკური დანიშნულების მონეტები, რომლებიც არ მიმოიქცევა როგორც გადახდის საშუალება, კლასიფიცირდება როგორც არაფინანსური აქტივები და არ მიეკუთვნება უცხოურ აქტივებს.

საბანკო დეპოზიტები  –  მოიცავს დეპოზიტებს, რომელთა გამოყენება შესაძლებელია მოთხოვნისთანავე.  ლიკვიდობის კონცეფციიდან გამომდინარე, ასეთ დეპოზიტებს მიეკუთვნება მოთხოვნამდე დეპოზიტები. თუმცა, ისეთი ვადიანი დეპოზიტები, რომელთა განაღდება ხდება მოთხოვნისთანავე, ჩაირთვება ამ კატეგორიაში. 

ფასიანი ქაღალდები – მოიცავს ფასიანი ქაღალდების ბაზრებზე რეალიზებად მაღალლიკვიდურ ფასიან ქაღალდებს, რომლებიც  უზრუნველყოფს კაპიტალში მონაწილეობას და სავალო ფასიან ქაღალდებს. ის ფასიანი ქაღალდები, რომელთა კოტირება არ ხდება ფასიანი ქაღალდების ბაზარზე, ამ კატეგორიაში არ ჩაირთვება, რადგან ისინი მიჩნეულია არასაკმარისად ლიკვიდურად.

უცხოური ვალდებულებები მოიცავს სხვა დეპოზიტური კორპორაციების უცხოურ ვალდებულებებს.
წმინდა საშინაო აქტივები – წმინდა მოთხოვნები ცენტრალური მთავრობისა და სხვა რეზიდენტი სექტორების მიმართ.

სადეპოზიტო ვალდებულებები  – მოიცავს რეზიდენტი და არარეზიდენტი ფიზიკური და იურიდიული პირების (საბანკო და სამთავრობო სექტორების დეპოზიტების გარდა) მიერ კომერციულ ბანკებში განთავსებულ ეროვნული და უცხოური ვალუტით დენომინირებული დეპოზიტების ნაშთებს; შედგება ვადიანი დეპოზიტების, მიმდინარე ანგარიშებისა და მათზე გადასახდელი პროცენტებისაგან.

ინფორმაციის წყარო: საქართველოს ტერიტორიაზე მოქმედი კომერციული ბანკების (არარეზიდენტი ბანკების საქართველოს ტერიტორიაზე მოქმედი ფილიალების ჩათვლით) ნაერთი ბალანსი.


	დეპოზიტური კორპორაციების მიმოხილვა
	M2.6
	ცხრილი მოიცავს მონაცემებს დეპოზიტური კორპორაციების ყველა ვალდებულების მიხედვით, რომლებიც შედის ფართო ფულის ეროვნულ მაჩვენებელში; იგი წარმოადგენს საქართველოს ეროვნული ბანკისა (ცხრილი M2.4) და სხვა დეპოზიტური კორპორაციების (ცხრილი M2.5) მიმოხილვების გაერთიანებას.
ზოგადი განმარტებები:
ბანკებს გარეთ არსებული ნაღდი ფული (M0) – ფულადი აქტივების ყველაზე ლიკვიდური ნაწილი; მოიცავს მიმოქცევაში არსებულ ეროვნულ ვალუტას, კომერციული ბანკების სალაროებში ნაშთების გარეშე.
M1 აგრეგატი (ვიწრო ფული)  – მოიცავს ბანკებს გარეთ არსებულ ნაღდ ფულს (M0) და მოთხოვნამდე დეპოზიტებს ეროვნული ვალუტით, საბანკო და სამთავრობო სექტორების დეპოზიტების გარეშე.  
M2 აგრეგატი (ფართო ფული უცხოური ვალუტით დეპოზიტების გარეშე) – ვიწრო ფულისა (M1) და კომერციულ ბანკებში ეროვნული ვალუტით დენომინირებული ვადიანი და შემნახველი დეპოზიტების ერთობლიობა, საბანკო და სამთავრობო სექტორების დეპოზიტების გარეშე.  
M3 აგრეგატი (ფართო ფული) – M2 აგრეგატისა და კომერციულ ბანკებში უცხოური ვალუტით დენომინირებული დეპოზიტების საერთო თანხა, საბანკო და სამთავრობო სექტორების დეპოზიტების გარეშე.  
ინფორმაციის წყარო: საქართველოს ეროვნული ბანკისა და საქართველოს ტერიტორიაზე მოქმედი კომერციული ბანკების (არარეზიდენტი ბანკების საქართველოს ტერიტორიაზე მოქმედი ფილიალების ჩათვლით) ყოველთვიური ნაერთი ბალანსი.


	ფულის მასის აგრეგატები და მონეტარული კოეფიციენტები
	M2.1
	ცხრილი მიზანია ფულის მასის შეფარდებითი აგრეგატების შესწავლა.
დოლარიზაციის კოეფიციენტი – კომერციულ ბანკებში განთავსებული უცხოური ვალუტით დენომინირებული დეპოზიტების მოცულობის შეფარდება სადეპოზიტო ვალდებულებების (ეროვნული და უცხოური ვალუტით განთავსებული დეპოზიტების) საერთო მოცულობასთან.
დოლარიზაცის კოეფიციენტი (M3) - კომერციულ ბანკებში განთავსებული უცხოური ვალუტით დენომინირებული დეპოზიტების მოცულობის შეფარდება ფართო ფულის (M3) აგრეგატთან. 

ფულის მულტიპლიკატორი – ფართო ფულის შეფარდება სარეზერვო ფულთან. გაიანგარიშება როგორც M2–ის, ისე M3–ის მიხედვით.

ფულის ბრუნვის სიჩქარე – უჩვენებს დროის მოცემულ მონაკვეთში საშუალოდ რამდენჯერ გამოიყენება ანგარიშსწორებისათვის ფულის თითოეული ერთეული და გაიანგარიშება ფორმულით:


[image: image1.wmf]M

, სადაც V არის ფულის ბრუნვის სიჩქარე, Y -  რეალური მთლიანი შიდა პროდუქტი, P - მთლიანი შიდა პროდუქტის დეფლატორი, M – ფულის მოცულობა (M2/M3).
მოცემულ ცხრილში ფულის ბრუნვის სიჩქარე გაანგარიშებულია მოცემული პერიოდისათვის (3 თვე, 6 თვე, 9 თვე, წელი) არსებული ფართო ფულის საშუალო მოცულობასთან მიმართებაში. თუმცა, ამ მაჩვენებლის გაანგარიშება შეიძლება მოცემული პერიოდის ბოლოსათვის არსებული ფართო ფულის მოცულობასთან მიმართებაშიც (იხ. „მონეტარული და საბანკო სტატისტიკის ბიულეტენი“, ცხრილი 2.1). 

მონეტიზაციის კოეფიციენტი – წარმოადგენს ფულის ბრუნვის სიჩქარის შებრუნებულ სიდიდეს; გაიანგარიშება როგორც M2–ის, ისე M3–ის მიხედვით.

ინფორმაციის წყარო: დეპოზიტური კორპორაციების მიმოხილვა და საქართველოს სტატისტიკის სახელმწიფო სამსახურის მონაცემები.


	ფინანსური სტაბილურობის ინდიკატორები
	FSI
	ცხრილის მიზანია ქვეყნის საბანკო სექტორის ფინანსური სიჯანსაღისა და სტაბილურობის შესწავლა. 

ზოგადი განმარტებები.

სესხების შესაძლო დანაკარგების რეზერვი – არასაიმედო სესხების სარეზერვო ანარიცხები, რომლებზეც შესაძლოა წარმოიქმნას გადაუხდელობის რისკი. ასეთი რეზერვების შექმნა, გამოყენება და წარმოება რეგულირდება საქართველოს ეროვნული ბანკის შესაბამისი დებულებით.
შემოსავალი – კომერციული ბანკის პროცენტული და არაპროცენტული შემოსავლების ჯამი.
წმინდა მოგება – სხვაობა მთლიან შემოსავალსა და მთლიან ხარჯებს შორის, გაუთვალისწინებელი შემოსავლების/ხარჯების და ბიუჯეტში გადასახადების გადახდის შემდეგ. 
სააქციო კაპიტალი – კომერციული ბანკის აქციონერთა კაპიტალი, რომელიც განისაზღვრება, როგორც სხვაობა ბანკის მთლიან აქტივებსა და ვალდებულებებს შორის.
პირველადი კაპიტალი – კაპიტალის საბაზო მაჩვენებელი; მოიცავს გამოსყიდულ და ჩვეულებრივ აქციებსა და გაცხადებულ რეზერვებს, შექმნილს ან გაზრდილს გაუნაწილებელი ან სხვა მოგების ასიგნების გზით.
საზედამხედველო კაპიტალი – კაპიტალის სახეობა, რომელიც იქმნება საბანკო საქმიანობის განსახორციელებლად, მოსალოდნელი თუ მოულოდნელი ფინანსური დანაკარგების, ზარალის განეიტრალებისა და საკრედიტო, საპროცენტო, საბაზრო და ლიკვიდობის რისკებისაგან დასაცავად.
უმოქმედო სესხები – არასტანდარტული, უიმედო და საეჭვო სესხების ერთობლიობა.
უმოქმედო სესხების რეზერვი – სესხების შესაძლო დანაკარგების დაფარვის მიზნით შექმნილი რეზერვი, რომელიც წარმოადგენს დეპოზიტური დაწესებულებების მიერ, გარკვეული პერიოდის განმავლობაში, განხორციელებულ გადარიცხვებს არასტანდარტული, უიმედო და საეჭვო სესხების ანგარიშზე, შესაძლო დანაკარგების საკუთარი შეფასებიდან გამომდინარე. უმოქმედო სესხების შექმნის, გამოყენებისა და წარმართვის პროცესი რეგულირდება საქართველოს ეროვნული ბანკის მიერ დადგენილი წესებით.
საბალანსო ღია სავალუტო პოზიცია – სავალუტო პოზიცია, რომლის დროსაც სხვადასხვა უცხოური ვალუტით ბანკის აქტივების თანხა არ ემთხვევა მის ვალდებულებებს იმავე ვალუტებით.
კრებსითი ღია სავალუტო პოზიცია – საბალანსო და ბალანსგარეშე ღია სავალუტო პოზიციების ერთობლიობა.
კაპიტალის ადეკვატურობის კოეფიციენტი – საბანკო საქმიანობის ზედამხედველობის მთავარი ბერკეტი; გაიანგარიშება, როგორც საზედამხედველო კაპიტალის შეფარდება რისკის მიხედვით შეწონილ აქტივებთან.
უკუგება, აქტივების მიხედვით (ROA) – გამოითვლება წმინდა მოგების შეფარდებით იმავე პერიოდის მთლიანი აქტივების საშუალო მაჩვენებელზე.
უკუგება, სააქციო კაპიტალის მიხედვით (ROE) – გამოითვლება წმინდა მოგების შეფარდებით იმავე პერიოდის სააქციო კაპიტალის საშუალო მაჩვენებელზე.

პერიოდულობა –ყოველთვიური.
ინფორმაციის წყარო: საქართველოს ტერიტორიაზე მოქმედი კომერციული ბანკების (არარეზიდენტი ბანკების საქართველოს ტერიტორიაზე მოქმედი ფილიალების ჩათვლით) ყოველთვიური ნაერთი ბალანსი და საზედამხედველო ანგარიშგების ნაერთი მონაცემები.


	კომერციული ბანკების კრებსითი აქტივები და პასივები
	M3.3
	ცხრილის იძლევა ინფორმაციას კომერციული ბანკების კრებსითი აქტივებისა და პასივების ნაშთების შესახებ.

ზოგადი განმარტებები.

აქტივები
ნაღდი ფულადი სახსრები – ფულადი სახსრები ეროვნული და უცხოური ვალუტით, განთავსებული ბანკების სალაროებში, ფულადი სახსრები გზაში, კვანძგარეთა საოპერაციო სალაროებში, ბანკომატებში.
ფულადი სახსრები საბანკო ანგარიშებზე – ნაშთები რეზიდენტ და არარეზიდენტ ბანკებში „ნოსტრო“ ანგარიშებზე ეროვნული და უცხოური ვალუტით, სხვა ბანკებში განთავსებული დეპოზიტები, თანხების ნაშთები სავალდებულო რეზერვებისა და საბროკერო კომპანიების ანგარიშებზე.
ფასიანი ქაღალდები დილინგური ოპერაციებისათვის – აქციები და სხვა ფასიანი ქაღალდები, განკუთვნილი მეორად ბაზარზე შემდგომი რეალიზაციისათვის.
საინვესტიციო ფასიანი ქაღალდები –დაბანდებები ეროვნული და უცხოური ვალუტით სახელმწიფო და კორპორაციულ სავალო ფასიან ქაღალდებში, სახსრების პირველად ბაზარზე ინვესტირების მიზნით.
წმინდა სესხები – რეზიდენტი და არარეზიდენტი ფიზიკური და იურიდიული პირების საკრედიტო დავალიანება (ვადიანი და ვადაგადაცილებული სესხები) ეროვნული და უცხოური ვალუტით, სესხების შესაძლო დანაკარგების რეზერვების გარეშე. 

სესხების შესაძლო დანაკარგების რეზერვი – არასაიმედო სესხების სარეზერვო ანარიცხები, რომლებზედაც შესაძლოა წარმოიქმნას გადაუხდელობის რისკი. ასეთი რეზერვების შექმნა, გამოყენება და წარმოება რეგულირდება საქართველოს ეროვნული ბანკის შესაბამისი დებულებით.
დარიცხული მისაღები პროცენტები და დივიდენდები – ეროვნული და უცხოური ვალუტით გაცემულ ყველა სახის სესხზე, სახელმწიფო და კორპორაციულ სავალო ფასიან ქაღალდებზე დარიცხული მისაღები პროცენტები, საწარმოთა საწესდებო კაპიტალში განხორციელებულ ინვესტიციებზე მისაღები დივიდენდები და მისაღები პროცენტები დანარჩენი ოპერაციების მიხედვით.
ინვესტიციები საწესდებო კაპიტალში –კომერციული ბანკების დაბანდებები  შვილეულ და სხვა საწარმოებში.
ძირითადი საშუალებები და არამატერიალური აქტივები –  ძირითადი საშუალებების, დაუმთავრებელი კაპიტალური დაბანდებების დანახარჯები, ოპერაციული ლიზინგისა და არამატერიალური აქტივების ანგარიშების ნაშთები, ამორტიზაციის თანხების გარეშე. 

სხვა წმინდა აქტივები – დანარჩენი წმინდა აქტივების ნაშთები, სავალუტო პოზიციისა და ერთი ბანკის დაწესებულებებს შორის ანგარიშსწორების ნაშთების გარეშე. 

ვალდებულებები
ბანკების დეპოზიტები – რეზიდენტი და არარეზიდენტი ბანკების „ლორო“–ანგარიშებზე არსებული სახსრების ნაშთები ეროვნული და უცხოური ვალუტით და სხვა ბანკებისაგან მიღებული დეპოზიტები.
არასაბანკო დეპოზიტები – რეზიდენტი და არარეზიდენტი ფიზიკური და იურიდიული პირების (ბანკების გარდა) მიმდინარე ანგარიშები და ვადიანი დეპოზიტები, ეროვნული და უცხოური ვალუტით. 

დარიცხული და გადასახდელი პროცენტები და დივიდენდები  – დარიცხული პროცენტები და დივიდენდები ყველა სახის მოზიდულ სახსრებზე და სხვა ვალდებულებებზე, ეროვნული და უცხოური ვალუტით.
ნასესხები სახსრები – რეზიდენტი და არარეზიდენტი ფინანსური ინსტიტუტებიდან და სამთავრობო ორგანოებიდან მიღებული სახსრები, ცენტრალური და კომერციული ბანკების სესხები, ოვერდრაფტები „ნოსტრო“–ანგარიშებზე (ვადიანი და ვადაგადაცილებული), ეროვნული და უცხოური ვალუტით. 

სხვა ვალდებულებები – სხვა საბანკო ვალდებულებები, რომლებიც არ შედის ზემოთ ჩამოთვლილ კატეგორიებში. 

სააქციო კაპიტალი – კომერციული ბანკის აქციონერთა კაპიტალი, რომელიც განისაზღვრება როგორც სხვაობა ბანკის მთლიან აქტივებსა და ვალდებულებებს შორის. 

განაღდებული საწესდებო კაპიტალი – განცხადებული საწესდებო კაპიტალის, ანუ აქციონერთა მიერ დათქმული და წესდებით გათვალისწინებული საწესდებო კაპიტალის ფაქტობრივად შევსებული ნაწილი.  
კაპიტალის რეზერვები – აქტივების (ოქროს, სავალუტო სახსრების, ფასიანი ქაღალდების,  ძირითადი საშუალებებისა და დანარჩენი აქტივების) გადაფასების რეზერვები, რომელთა ფორმირებისა და გამოყენების წესი განისაზღვრება საქართველოს მოქმედი კანონმდებლობით. 

გაუნაწილებელი მოგება – წინა წლის გაუნაწილებელი და მიმდინარე წლის მოგება–ზარალის, შემოსავლებისა და ხარჯების ანგარიშების სალდო. 

ინფორმაციის წყარო: საქართველოს ტერიტორიაზე მოქმედი კომერციული ბანკების (არარეზიდენტი ბანკების საქართველოს ტერიტორიაზე მოქმედი ფილიალების ჩათვლით) ყოველთვიური ნაერთი ბალანსი.


	კომერციული ბანკების საქმიანობის ფინანსური მაჩვენებელები
	M3.4
	ცხრილი იძლევა ინფორმაციას კომერციული ბანკების საქმიანობის ფინანსური მაჩვენებელების შესახებ. 
ინფორმაციის წყარო: საქართველოს ტერიტორიაზე მოქმედი კომერციული ბანკების (არარეზიდენტი ბანკების საქართველოს ტერიტორიაზე მოქმედი ფილიალების ჩათვლით) ყოველთვიური ნაერთი ბალანსი.


	არასაბანკო დეპოზიტური დაწესებულებების აქტივები და პასივები
	NonBAP
	ცხრილის მიზანია შესწავლილ იქნეს არასაბანკო დეპოზიტური დაწესებულებების აქტივებისა და პასივების მოცულობა და დინამიკა.
პერიოდულობა: კვარტალური.

ინფორმაციის წყარო: საქართველოს ტერიტორიაზე მოქმედი არასაბანკო დეპოზიტური დაწესებულებების კვარტალური საზედამხედველო ანგარიშგების ნაერთი მონაცემები.


	მიკროსაფინანსო ორგანიზაციების აქტივები და პასივები
	MisoAP
	ცხრილის მიზანია შესწავლილ იქნეს მიკროსაფინანსო ორგანიზაციების აქტივებისა და პასივების მოცულობა და დინამიკა.
პერიოდულობა: კვარტალური.

ინფორმაციის წყარო: საქართველოს ტერიტორიაზე მოქმედი მიკროსაფინანსო ორგანიზაციების კვარტალური საზედამხედველო ანგარიშგების ნაერთი მონაცემები.



დამატებითი ინფორმაცია

განსხვავებები ეროვნული ბანკისა და ფინანსთა სამინისტროს მონაცემებში მთავრობის დეპოზიტების შესახებ
სახელმწიფო ხაზინის შეუფერხებელი ფუნქციონირებისთვის საჭიროა სხვადასხვა სახის ანგარიშების და ქვეანგარიშების არსებობა. ეროვნულ ბანკში არსებული მთავრობის დეპოზიტები მოიცავს ხაზინის ერთიან ანგარიშს და ერთიან სავალუტო ანგარიშს. ნაერთი და სახელმწიფო ბიუჯეტში არსებული დეპოზიტების ცვლილება განსხვავდება ეროვნულ ბანკში არსებული დეპოზიტების ცვლილებისაგან, რადგან ხაზინის ერთიან ანგარიშზე ბიუჯეტის შემოსულობებისა და გადასახდელების გარდა აისახება ზედმეტად ან შეცდომით გადახდილი შემოსავლების დასაბრუნებელი თანხები (შემოსავლების სარეზერვო ქვეანგარიშზე რიცხული თანხები), სავალუტო ანგარიშზე არსებული თანხების გადაფასება და ხაზინის ერთიანი ანგარიშის სხვა ქვეანგარიშებზე არსებული თანხების ცვლილება. 

